
753 hitz
Maite bazaitu, ez dizu minik egingo 

Maria Silvestre - Emakundeko zuzendaria

Gertatutakoaz ez zen ohartu lokietan mina sentitu zuen arte. Ezer esan gabe, ukabilez jo zuen buruan, horren bat-batean, jo egingo zuela ez baitzen konturatu. Edo, agian, ezin zuen sinetsi jo egin zuenik. Lehenengo kolpea izan zen, eta berarekin berehala hautsi izan balu bere bizitza bestelakoa izango ote zen pentsatu zuen hurrengo urteetan». 

Arnaldur Indridason idazle islandiarraren Berdezko Emakumea eleberriaren zati bat da. Paragrafo hori eleberriaren hasieran agertzen da, bat-batean, tupustean ia. Irakurri nuenean, harri eta zur eginik utzi ninduen «ezin zuen sinetsi jo egin zuenik» esaldiak. Paragrafoa behin eta berriz irakurri nuen, eta kasualitatea zer den, goiz horretan bertan lagun on batek, horrek ere bat-batean, zera esan zidan: «Pentsatu al duzu inoiz zer sentituko zenukeen ezustean zure bikotekideak joko bazintu?». Eta une horretan, neure bizitzan oso urruti dudan errealitate hori sentitu nahian, bihotza uzkurtu zitzaidan pentsatze hutsarekin. 

Sarritan emakumeen aurkako indarkeriaz akademiako oholtzatik hitz egiten dugu, besteak beste, erakundeko, epailetzako eta gizarte-zerbitzuetako oholtzatik, iritzia ematen dugu, baina sarritan ezjakintasunez. Ez dugu ulertzen emakume batek salaketa jarri, eta gero bikotekidearen aurka deklaratu nahi ez izatea; ez dugu ulertzen emakumeak urruntze-agindu bat eskatu eta gero, bikotekideari ateak zabaltzea, eta ez ulertze horren ondorioz, zalantzan jartzen dugu emakume askok eta askok jasaten duten indarkeriaren larria. Zeren eta tratu txarrak (fisiko, psikologiko, ekonomiko, sexual edo sozialak) jasaten dituen emakume bat ulertzeko, urteak joan urteak etorri tratu txarrak zergatik onartzen eta jasaten dituen ulertzeko, etenik gabe erasoak eta zapalkuntza jasaten nola irauten duen ulertzeko, ez da nahikoa haren lekuan jartzea, zeren eta huts egiten dugu leku horretatik, aurrez epaitzen dugu. 

Nire beste lagun batek bromatan-edo esaten duenez, jarduera-protokolo batzuk aurreikusita ditu egoera jakin batzuetan nola jokatu jakiteko, hain justu ere, unean uneko aldartearen arabera arrazionalki jokatu ezin duenerako. Esate baterako, maite dugun pertsona baten heriotzaz, lagun baten saldukeriaz edo antzeko kasuez ari da. Zergatik azaldu dizuet bitxikeria hau? Genero-indarkeriaren kasuetarako jarduera-protokoloen beharra justifikatzeko. Tratu txarrak jasaten dituzten emakumeak ezagutu, diagnostikatu eta artatu behar ditugu, horiei aholku eman behar diegu, horiekin egon, horiei entzun, baina hausnarketatik eta ezagupenetik abiatuta. 

Genero-indarkerian espezializatuta egon behar dute tratu txarrak jasan dituzten emakumeekin lan egiten duten emakume guztiek, emakumezko profesional guztiek (emakumea oinarrizko gizarte-zerbitzuan artatzen duen gizarte-langilea; biktima artatzeko zerbitzuko psikologoa; aholkularitza juridikoa ematen dion abokatua; kasuaren ardura duen fiskala; epaia ematen duen epailea; salaketa jasotzen duen edo emakumea babesten duen polizia -utziko didazue denak emakumezkotzat jotzen, kasu gehienetan egiteko horiek emakumeek betetzen dituzte-eta; emakumeak emakumeei laguntzen-). Jakin beharra daukate emakume batek tratu txarrak jasaten dituenean, zergatik ematen dituen bi pauso aurrera eta lau atzera. Beharrezkoa da genero-indarkeriaren biktimak nozitzen duen dolu-prozesuan harekin batera egotea. Prozesu horretan biktimarekin nola egon aurrez ezarrita egon behar da jarduera-protokoloetan, eta protokolo horiek diseinatzeko funtsezkoa da genero-indarkeriaren kasu batean tartean dauden elementu guztiak, banan-banan, sakon eta benetan ezagutzea. 

Emakumeen aurkako indarkeria gizarte-arazoa da, oso larria -askotan esan dugu-, eta hori aintzat hartuta heldu behar diogu gaiari. Biktimak epe laburrean artatu behar ditugu, ahalik eta arreta sozial, psikologiko, judizial eta polizial onena izan dezaten, beren bizitzak ahalik eta azkarren berregin ditzaten. Hala ere, pazientzia handia beharko dugu, eta helburuak epe luzera ere jarri beharko ditugu, zeren eta ezin dugu indarkeria suntsitu harik eta gure kultura-ereduak aldatzen ditugun arte, harremanetan errespetua nagusitzen den arte eta aukera-berdintasuna egia bihurtzen den arte. 

Berdintasuna ameskeria da oraindik ere, eta ameskeria oztopo da berdintasunaren aldeko borroka legitimatzeko. Aitzitik, berdintasuna egia bihurtu dela uste dutenek Nagore Laffageren kasuan herri-epaimahaiak emandako epaitza arretaz aztertu baino ez dute. Pentsa dezatela gizarteak -epaimahai horretan ordezkatua- zergatik uste duen emakume baten jokaerak, arriskuren bat hartu izanak, erailketa leundu dezakeen. Errealitatea interpretatzeko modu horrek esan nahi du ikuspegi sexista bat dagoela emakume batek egin ahal duenari edo egin ezin duenari buruz, agerian uzten du norainoko indarra duten oraindik ere femeninoari eta maskulinoari buruz nagusi diren gizarte-eraikuntzek, eta indartu egiten du desberdintasunaren diskurtsoa; berdintasuna ameskeria arin jasanezina baino ez da. 

Hirugarren lagun batek, irakurri berri duzuen artikulua irakurrita -gustura irakurriko ahal zuen!-, emakumeen eta gizonen berdintasunaren aldeko ekintzarako deia eginez amaitzeko iradoki zidan. Bere aholkuari jarraituz -emakumezko lagunen aholkuak entzun eta onartzen baititut-, artikulua amaitzeko, zuri gauzatxo bat eskatzea erabaki dut: irakurle -gizonezko edo emakumezko zarela-, minutu batez pentsa ezazu gure gizarteak, gure kulturak, bere gain errealismoz hartzen ote duen emakumeen eta gizonen arteko berdintasuna. Ezetz ondorioztatzen baduzu, gure gizartea oraindik berdinzalea ez dela eta oraindik ere mendekotasun harremanak daudela uste baduzu, beste ahalegintxo bat ere eskatuko dizut: hartu beste minutu bat eta pentsa ezazu nola lagun dezakezun gure gizartea bidezkoago eta berdinzaleagoa izan dadin. 

Mila esker! 

